
GOUVÈNÈ CUOMO DEPLWAYE PÈSONÈL SOVTAJ NAN DLO AK RESOUS NAN 
NORTH CAROLINA POU EDE AVÈK ENTÈVANSYON AK REKIPERASYON 

PANDAN SIKLÒN DORIAN  
  

Fòs entèvansyon 34 manm lan gen ladan 21 Espesyalis Pwoteksyon kont Dife, sèt 
manm Fòs Entèvansyon-2 ki soti nan òganis lokal, ak sis Gad Forestye DEC la  

  
 
Jodi a, Gouvènè Andrew M. Cuomo te deplwaye 34 manm pèsonèl sovtaj nan dlo soti 
nan Biwo pou Prevansyon ak Kontwòl Ensandi (Office of Fire Prevention and Control, 
OFPC) Eta a ak Depatman Konsèvasyon Anviwònmantal la (Department of 
Environmental Conservation, DEC) nan North Carolina pou ede nan entèvansyon an 
pandan Siklòn Dorian, ki dapre sa yo prevwa pral touche tè bonè nan vandredi maten. 
Pi bonè semèn sa a, Gouvènè a te deplwaye resous nan Florida pou ede kominote la 
yo tanpèt la te touche.  
 
"New York konprann twò byen destriksyon kondisyon meteyo eksepsyonèl yo kapab 
koze, epi n ap toujou kanpe pou ede eta parèy nou yo nan moman bezwen", Gouvènè 
Cuomo te deklare. "Nou gen kèk nan pi bon pèsonèl entèvansyon dijans ak resous 
nan peyi an epi mwen konfyan ekip sovtaj nan dlo byen fòme sa a pral pote yon 
kokennchenn èd nan efò entèvansyon ak rekiperasyon yo nan North Carolina."  
 
Deplwaman sa a gen ladan manm Fòs Entèvansyon-2 New York la (NY Task Force-2), 
ki gen kòm administratè Divizyon Sekirite Teritwa ak Sèvis pou Ijans yo (Division of 
Homeland Security and Emergency Services), ki gen ladan yon pèsonèl ki soti nan 
Biwo pou Prevansyon ak Kontwòl Ensandi Eta New York la ak premye entèvenan lokal, 
ak Gad Forestye soti nan Depatman pou Pwoteksyon Anviwònman Eta New York la. 
Pèsonèl 34 manm lan gen ladan 21 Espesyalis Pwoteksyon kont Dife ki soti nan OFPC, 
sèt manm Fòs Entèvansyon-2 ki soti nan òganis lokal, ak sis Gad Forestye DEC. Ekip 
deplwaman an pral pote bato sovtaj gonflab tip Zodiac, ansanm avèk remòk soutyen. 
Anplis sovtaj nan dlo, ekip yo kapab fè sovtaj avèk kòd nan gwo pant epi fè rechèch ak 
sovtaj avèk chen.  
 
Komisè Divizyon Sekirite Teritwa ak Sèvis pou Ijans yo, Patrick Murphy, te 
deklare, "Ekip sovtaj nan dlo nou yo gen anpil eksperyans nan ede moun pandan 
ensidan inondasyon donk mwen konnen y ap ekstrèmeman itil pou jesyonnè ijans lokal 
yo nan North Carolina pandan efò entèvansyon yo. Mwen bat bravo pou Gouvènè 
Cuomo dèske li deplwaye espesyalis sovtaj sa yo pou yo kapab ede moun pandan 
tanpèt devastatè sa a".  
  
Komisè Depatman Konsèvasyon Anviwònmantal la, Basil Seggos te deklare, 
"Gouvènè Cuomo gen kòm priyorite ede lòt eta nan tan bezwen yo, epi Depatman 
Konsèvasyon Anviwònmantal Eta New York la fyè voye pèsonèl ekspè nou an nan 



jesyon ijans ak nan rechèch ak sovtaj pou ede fè fas a efè posib Siklòn Dorian gen dwa 
genyen yo. Mwen swete ekip nou an yon vwayaj san danje epi mwen remèsye yo dèske 
yo pote tèt yo volontè pou misyon kritik sa a".  
 
Deplwaman sa a se dezyèm fwa pèsonèl sovtaj nan dlo a deplwaye pou ede yon lòt eta 
pandan yon ijans. Pèsonèl la te deplwaye an 2017 pou ede Florida pandan siklòn Irma.  

